
Botere Judizialaren Kontseilu Nagusiko presidente jaun txit gorena 

Jaun txit gorena:


Botere Judizialaren Kontseilu Nagusiari buruzko Lege Organikoaren 423. artikuluan xedatutakoaren arabera eta, salaketari jarraiki, Botere Judizialaren Kontseilu Nagusiak diziplinazko prozedura egokia hasteko aukerari dagokionez, ni buru nauen Euzko Alderdi Jeltzalea – Partido Nacionalista Vasco alderdiko Kontseilu Nazionaleko presidenteak, honakoa jakinarazten dizu: 


Bizkaiko Probintzia Auzitegiko hirugarren sekzioko Magistratu Presidente eta Magistraturaren Elkarte Profesionalaren Euskal Herriko Lurraldeko presidenteak, honekin batera erantsi den txostena aurkeztu zion FAES fundazioari; hori, 2003ko ekainaren 12an egin zuen, Euskal Herrian Zuzenbidezko Estatua Legitimatzeari buruzko mintegien testuinguruan eta, besteak beste, honakoa dio:


- "..... Nazionalismoaren inguruko karrera judizialaren barruan antzematen diren arriskuak azpimarratu nahi ditut; izan ere, berezkoak ez diren gobernu-organoetan presentzia handiagoa lortzekotan, bidea emango dute aukera ideologiko eta politiko horrek bidea zabalik izateko eta, horrela, Eusko Jaurlaritzaren egungo eremutik Euskadiko Botere Judizialak egiten duen aldarrikapenean sakontzeko aukera eskaintzen duen eremu hobezina sortzeko” (hitzaurrea, bigarren orrialdea). 


- "Oro har, Espainiako gizartea modernizatzeak eta Estatua Autonomien Estatuan antolatzeko modu berriak, bidea eman die aurrerapen nabarmenei eta horiek Justiziaren Administrazioan ere izan dute eragina: bitarteko material eta pertsonalak autonomia-erkidegoei eskualdatzea eta, nolabait, deszentralizatzea. Alderdi horiek, hasiera batean behintzat, positiboak dira; baina Euskadin, 

disimuluan, Justiziaren gobernu-organoetan eskua sartzeko eginahalak egin izan dira” (sarrera, bigarren orrialdea)


- "Bada, puntu honetan, utz iezadazue honakoa ohartarazten: inork ezin du zalantzarik egin, bizi garen garai honetan, Justizia Sailburutzaren eskumenak Eusko Alkartasuna alderdiak dituen honetan, etengabeak direla bere ordezkari politiko eta administratiboek egiten dituzten beren-beregizko eta zuzeneko adierazpenak, argi adieraziz alderdi horrek nahi duena Euskadiko Botere Judiziala lortzea dela, Ibarretxeren Gobernuak egindako subiranotasun eta independentziaren aldeko agiriarekin bat etorriz" (3. orrialdea).


- "Azken urte hauetan egondako aldaketekin jarraituz, esan beharra dago ez dagoela zalantzarik, mundu nazionalista erradikalizatzeak eta, Estatuko organo zapaltzaileak direla agertuz, epaileen kontrako etengabeko adierazpenak egiteak honako ondorio hauek ekarri ditu: ETAren helburu izateaz gain, Espainiatik bereizita egongo den Euskadiko Botere Judizial independente eta subiranoa lortzeko asmoak konkistatu nahi duen boterearen eremu berriaren helburu ere bihurtu gaitu. Hori guztia burutzerakoan, ondo jakin dute Eusko Jaurlaritzak zuzenean izendatutako epaile eta idazkariak eskumeneko organo jakinetan ipintzeak bidea erraz dezakeela beren helburu independentistak lortzeko edo, gutxienez, zenbait delitu auzitaratzean –beren karguak burutzean parlamentariek egiten dituztenak, esaterako, torturak salatzea, edo beste gai batzuetan, adibidez, presoentzako baimenak, Auzitegi Nazionalaren ordezkaritza judizialak, etab.- arauak interpretatu ahal izateko, guztiok ezagutzen ditugun emaitzak lortuz" (4. orrialdea).

Salatzailearen 1. iruzkina: Goian adierazitako hausnarketen egokitasunari buruz Botere Judizialaren Kontseilu Nagusiak duen iritzia jakin nahiko nuke eta, bereziki, bere presidenteak duena. Inondik ere ez da ohikoa epaileak dialektika politikoaren alderdietan bitarteko izatea; are gehiago, Konstituzioaren VI. izenburuak deskribatzen duen eskumeneko funtzioaren edukia jakinda, izaera horretako hausnarketak epaileentzat debekatuta 

egon beharko lirateke. Konstituzioak eta Botere Judizialaren Kontseilu Nagusiari buruzko Lege Organikoak bai independentzia judiziala eta baita bere ondorio negatiboa ere, neutraltasun politikoa, azpimarratzen dituzte.


- "Azken hautemate hori argitzeko, nahikoa da gogoratzea, duela ez asko, tesi nazionalistenganako asmo eta borondate oneko maila handiak zeudenean, legegintzan aldaketak egin zirela; aldaketa horiek asmo gaiztoko ondorioak izan ditu legeak interpretatzeko orduan. Esaterako, aipatzekoa da ETAko hiltzaileei askatasuna ematea, horretarako aurretiko mailak lortu gabe izan arren, salatutako delitua ez egotea eta, ondorioz, orain legez kanpo utzi den HB taldeko parlamentarien kontrako kereilak behin eta berriro artxibatzea. Aldiz, atxiloketen alorrean gehiegikerien ikerketa sendo egiten da –beste modu batera ezin egin zitekeena- (4. orrialdea).


"Halaber, aipatzekoa da aurreko legegintzaldietan bide eman zela EAJko kide bat BJKNko kide izateko; horrek ere, eragina izan zuen Euskadin eta,  bereziki, Zibileko eta Zigor Arloko Sala eratzean." (4. orrialdea)

Salatzailearen 2. iruzkina: ez dirudi hausnarketa horrek errespetu handia dionik Kongresuaren eta Senatuaren subiranotasunari, Botere Judizialaren Kontseilu Nagusiko kideak izendatzeari dagokionez.


- "Hemen beste puntu bat ere mahaigaineratu nahi dut: EAEn ofiziala den hizkuntza jakiteagatik, hau da, euskara jakiteagatik, lerrun-zerrendan hiru urteko antzinatasuna ematen da, nahiz eta lanpostua eskaintzen den leku horretan Justizia hizkuntza horretan eskatzen ez den. Neurri horren ondorioa etsigarria da". (4. orrialdea)

Salatzailearen 3. iruzkina: hausnarketa honek ere ez dio errespetu handiegirik Botere Judizialaren Kontseilu Nagusia arautzen duen arautegiari; izan ere, horrek merezimendu gisa aintzatesten du hizkuntza ofizialkideak jakitea. Halaber, ez dio 

errespeturik agertzen hizkuntza normalizazioari buruzko autonomia-legeriari eta Konstituzioak eta Autonomia Estatutuek aurreikusitako zenbait hizkuntzen izaera ofizialkideari.


- ".... argi utzi nahi dut nazionalisten subiranotasunaren aldeko zenbait mezuk karrera judizialera sartzen diren belaunaldi berriei ere eragiten dietela. Horregatik, garrantzitsua da Estatua ordezkatzen duten ikurrak eta Espainiako Konstituzioan biltzen den Botere Judizialaren batasuna ez galtzea. Horri jarraituz, garrantzitsua da berezkoak ez diren gobernu-organoek, Euskal Autonomia Erkidegoan funtzionatu eta antolatzeko egiten diren zenbait oinarrizko arau eta Espainian ituntzen direnak ezberdinak ez izatea zaindu eta bermatzea". (5. orrialdea)


- "Eraikinak Eusko Jaurlaritzaren titulartasunekoak direnez, era guztietako esku-hartzeak baimentzen dira eta gobernu-salak egiten duen balaztaren bitartez bakarrik zuzen daitezke. Adibidez, Joseba Pagazaurtundua Tolosako udaltzaina hil ondoren, Tolosako epaileek “ETA ez” zioen kartela ipintzea erabaki zuten; bada, horiek kentzeko presioa egin zitzaien, baina ez zuten lortu, ahaleginetan jarraitu zuten gure kideen ausardiari esker". (6. orrialdea)
Salatzailearen 4. iruzkina: dioenaren arabera, badirudi presioak Eusko Jaurlaritzak berak egin zituela. 

- "Gehiengoa zuen elkartea “Jueces para la Democracia” izenekoa zen; hori Alderdi Sozialistaren inguruko ideologia izan duen elkarte judiziala da eta, Erkidego honetan, beti egin izan du tesi nazionalistak ulertzearen alde, bai eta bere ekimen batzuetan parte hartuz ere. Horrela hasi ziren zigor-arautegiaren interpretazio malguak egiten bai eta baldintzapeko askatasunaren alde ere, 

terrorismo delituengatik zigortutako presoen gaian; oro har, gizarteak onartzen zituen eta, ondorioz, ministerio publikoak ez zuen errekurtsorik aurkezten, era berean, botere politikoak ere onartzen zituelako. Eskumeneko ikuskera eta interpretazio horretatik abiatuta bereganatu da asaldaketa eta gizarte-gaitzespeneko gaur egungo egoera zigortutako terroristen inguruko ebazpen judizialei dagokienez; izan ere, orain arte, baldintzapeko askatasuna eskatu ahal izan dute eta, normalean, hori eman izan zaie, horri buruzko legerian agertzen denaren arabera, hirugarren gradua bete izan gabe. Eta, era berean, garai hartan, presoa gizarteratzeko ideia zegoen gainerako iritzien gainetik eta bere biktimak ahaztu egiten ziren, beren kalteak ordaindu gabe eta delituek kaltetutako helburuei erantzunik eman gabe ". (7. orrialdea)


- "1989 urtean, Auzitegi Nagusiak abiarazi ziren eta Auzitegi eta Epaitegien Antolaketari buruzko Legea garatu zen. Horrela, Zibileko eta Zigor Arloko salak eratu ziren; horretarako, entzute handiko legelarientzako lanpostuak sortu ziren, BJKNak izendatuta baina Eusko Jaurlaritzak proposatuta, hirukotea ezartzen duen instantzia delako. Orduan, magistratu bat Alderdi Jeltzaleak aukeratu zuen eta beste bat Alderdi Sozialistak, biak adostuta; horiek, karrerako bi epailerekin batera, euskal legebiltzarkideek erkidego honetan egindako delituak epaitu behar zituzten. Sala hau abiarazi zenean, jakina da bere eskumeneko jarduera urria zela; hala ere, mundu erradikaleko ordezkarien zenbait jarduera eta adierazpenek garrantzia eta entzutea hartu zuten heinean, bere jarduerak gora egin zuen; nahiz eta ebazpenak, kritikatzeko asmorik gabe, beti agertu duten ez dela salatutako gertakaririk izan eta hori artxibatu den. Epailetzan, jakina da izendapen horiek dakarten joko hain garrantzitsua: legebiltzarraren bidez sartzen diren legelariek proposatzen dituzten alderdiaren inguruko ideologiak dituzte; egoera horri Auzitegiko beste bi lanpostuak aurkezten dituzten hautazko izendapena gehitzen badiogu, hasieran behintzat, Alderdi Jeltzalearen interesentzako egoera egokia bereganatzen du; izan ere, ezin ahantz daiteke, era berean, alderdi horrek kide bat zuela BJKNan eta horrek eragin handia zuela lanpostuak izendatzeko alorrean eta Erkidegoari eragiten dioten gaietan ".   (7. orrialdea)

Salatzailearen 5. iruzkina: Aipu horretan, kontuan hartzekoa da Botere Judizialaren Kontseilu Nagusiko mahaikide ohi zehatz baten portaerari buruzko iritzi ez oso laudagarria agertzen dela. 


- "Lanpostu horiek bete izan dituztenen garrantzia, betiere Auzitegi Nagusiko Presidentea buru izan dutela, nabarmena da eta erakunde horren ebazpen jarduerari begiratzea baino ez dugu egin behar, begien bistako ondorioak antzemateko".  (7. orrialdea)

Salatzailearen 6. iruzkina: Aipu horretan, kontuan hartzekoa da Euskal Autonomia Erkidegoko Auzitegi Nagusiko presidentea zuzenean aipatzen duela eta, bertan, subliminalki bada ere, prebarikatzaile esaten zaiola.

- "Urte hauetan, ez da ahaztu behar “Jueces para la Democracia” izeneko elkarteak hautatutako kideak zirela, gehien bat, gobernu-sala eratzen zutenak; horiek aukera eman zuten Justizia Sailaren arduradunek etengabeko eragina izaten zezaten". (7. orrialdea).


- "Oso gutxi gara, eta gero eta gutxiago, deskribatu dugun egoera honen aurrean (ETAK José María Lidón kidea hil zuenetik gero eta larriagoa den egoera) Botere Judiziala bakarra dela eta Nazioko botereen atala dela adierazten jarraitzen dugunok; era berean, uste dugu geure eginbeharra dela alderdi nazionalisten subiranotasunaren aldeko gogoen aurka gaudela adieraztea, bai eta Euskadiko Botere Judizialaren Kontseilu Nagusia sortzeko gogoen aurka ere". (12. orrialdea) 


- "Une honetan aldatu egin da Auzitegi Nagusiaren zigor-arloko salaren eraketa; alde batetik Kontseilu Nagusiak  duen eskumenen boterea betearazten duelako eta bestetik kontseiluko kideak izendatzean kontseiluan indarrak aldatu direlako. Hasteko, Alderdi Popularrak proposatutako magistratu berri bat izendatu da; 1989an EAJren ekimenez izendatutakoak erretiroa hartu du eta horren ordez jarri dute magistratu berri hau. Beste kide bat hil egin da, haren postua betetzeko lehiaketa egin da karrera judizialeko kideen artean 

eta Magistratuen Elkarte Profesionaleko magistratu bat aurkeztu da lehiaketara; une honetan gainera, gaixotasun larria dela eta, hutsik dago lehen hirukotea hautatzean PSEk, EAJren adostasunarekin, izendatu zuen magistraturen postua eta magistratuaren ezintasuna dela eta, baxa eman arte postua hutsik egongo da. ANaren Zibileko eta Zigor Arloko Salaren laugarren magistratua betetzen duen karrera judizialeko kidea izendatzean, EAEko judizio organoetan lanpostuak hornitzeko hartzen ziren erabakietan eragina zuten EAJren ordezkariak".  (14. orrialdea)

Salatzailearen 7. iruzkina: etsigarria da Euskal Autonomia Erkidegoko Auzitegi Nagusiaren Zibileko eta Zigor Arloko Salari egoztea errealitatetik hain urrun dagoen ideologizazio osagai hori; ia bere jarduera guztia prebarikatzailea dela dio, Kontseiluak, ustez, egoera hain gaizto hori konpondu duen arte. Halaber, etsigarria da BJKNari egoztea ondo azaltzen ez den desdoitze ideologikoa berriro orekatzea; izan ere, horrelakorik egotekotan, aurreko Kontseiluek eragindakoak izango lirateke.
- "Bukatzeko, aipatzekoa da erretiroa hurbil duen Auzitegi Nagusiko presidentea, seguruenik 2004ko urtarrilean hartuko baitu erretiroa. Ez dago egindako aldaketen inolako zalantzarik, formari dagokionez gutxienez, EAEko Auzitegi Nagusiaren Zibileko eta Zigor Arloko Salaren osaeran aldaketak egon direlako. Eta gainera, esango nuke funts aldetik ere aldaketak egon direla indarren korrelazioan, Legearen interpretazioa aldatzen dela antzeman baitaiteke. Hori azken hilabeteetan emandako ebazpenetan ikus daiteke, ez baitira berehala artxibatzen Fiskaltzak Eusko Legebiltzarreko forupekoen kontra ipinitako kereilak, orain arte ohikoa izan den bezala".  (14. orrialdea)

Salatzailearen 8. iruzkina: hausnarketa honek ez du iruzkinik ere behar; bada, Estatuko Fiskal Nagusiak Eusko Legebiltzarraren Mahaiko hiru kideren aurka jarritako kereilen barruan du testuingurua.

Gorago idatzi diren hausnarketa horiek foro publiko batean egin ziren eta ez dira epaile batek egin beharko lituzkeen hausnarketak; funtsean, ideologiaren eragin sakon eta obsesiboa dute oinarri eta, horrela, Justiziaren Administrazioko ordezkarien jarduerak izan beharko lukeen neutraltasun politikoa (Konstituzioaren VI. izenburuan agintzen den bezala) kontrajartzen dute, bai eta Epaile eta Magistratuak Legearen eta Botere Judizialaren independentzia printzipioaren pean egotea ere; izan ere, azken horrek zehaztutakoaren arabera, Botere Judiziala Jurisdikzioa burutzeko ahalmena baino ez da eta, beraz, guztiz baztertzen da dialektika politiko zein parlamentarioaren alde egiteko ahalmena.


Gainera, idatziz jaso ditugun adierazpen horiek guztiak Magistratu batek egin zituen eta, egunkarietako erreferentzien arabera, bera izango da Euskal Autonomia Erkidegoko Auzitegi Nagusiko hurrengo presidentea. Egoera horrek, aipatutako Magistratuak egindako zenbait balio-judizioren azterketa xehatua egitera garamatza eta, gainera, honako SALAKETA hau aurkeztea ere eragin du:

- Organo Judizial jakin bati eragin ideologikoa, eta are alderdikoia, ezartzea guztiz bidegabekoa izanik (Euskal Autonomia Erkidegoko Auzitegi Nagusiaren Zibileko eta Zigor Arloko Salari buruz ari gara).


- Euskal Autonomia Erkidegoko Auzitegi Nagusiko presidenteari eta beste Magistratu batzuei lotura politiko faltsuak egoztea zenbait alderdi politikorekin.


- Botere Judizialaren Kontseilu Nagusiko mahaikide ohiei bidegabeko jarduerak egoztea.  


- Botere Judizialaren Kontseilu Nagusiari bere eskumenekoak ez diren funtzioak egoztea, esaterako, judizialki gaiztoak diren desbideratze ideologikoak berriro orekatzea.


- Euskal Erakunde Publikoei jarduera prebarikatzaileak egoztea.


-   Inolako begirunerik eza karrera judizialeko hainbat kideren ibilbide profesionalari.


- Inolako begirunerik eza hizkuntza ofizialkidetasunari, Botere Judizialaren Kontseilu Nagusia arautzen duen arautegia bera ere ezeztatuz. 


-  Euskal Autonomia Erkidegoko Auzitegi Nagusiaren Zibileko eta Zigor Arloko Sala etorkizunean nola antolatu beharko litzatekeen adierazten duten iradokizun harrigarriak egitea, Sala horrek laster egingo dituen eta komunikabideetan eragin handia izango duten epaiketetan aztertuko diren gai judizialetarako.


-  Aipatutako Magistratuaren jarrera ideologikoak argitzea, Euskal Herriko aukera politiko batzuentzat guztiz ikaragarria dena.

Jaun txit gorena, Botere Judizialari buruzko Lege Organikoan xedatutakoaren arabera, aurretik azaldutako horrek badauka diziplinazko garrantzirik. Horregatik, formalki eskatzen dugu duintasun handiz presidente zaren organoak diziplinazko jarduera egin dezala.


Besteak beste, Botere Judizialari buruzko Lege Organikoaren honako artikulu hauek urratzen direla uste dugu:


417-3 artikuluaren arabera, hutsegite oso larria da Epaile edo Magistratuak bere kargua burutzen duen barrutiko agintariekin istilu larrien etengabeko probokazioa egitea, eskumeneko funtzioak betetzetik kanpoko arrazoiengatik.


417-4 artikuluaren arabera, hutsegite oso larria da, edozein motatako agindu edo presioen bitartez, beste Epaile edo Magistratu baten eskumeneko ahalmenaren burutzan esku hartzea.


418-1 artikuluaren arabera, hutsegite larria da hierarkia-ordenako goragokoei errespeturik ez izatea, beren aurrean, berentzako diren idazkietan edo publizitatearen bitartez.


418-3 artikuluaren arabera, hutsegite larria da herri-aginte, -agintaritza edo -funtzionarioei zein Korporazio ofizialei beren jarduerarengatiko zorionak edo zehapenak helaraztea, Epaile kargua deituz edo baldintza hori aprobetxatuz.


418-5 artikuluaren arabera, hutsegite larria da gehiegizko autoritatea edo autoritate-abusua burutzea edo herritar, Idazkari, Auzitegiko mediku, Epaitegi eta Auzitegietako Ofizial, Laguntzaile eta Agente, Ministerio Fiskaleko kide, Abokatu eta prokuradore, Gizarte Graduatu eta Polizia Judizialeko funtzionarioei begirunerik ez izatea.

419-1 artikuluaren arabera, hutsegite arina da hierarkian gorago daudenei errespeturik ez izatea, jokabidea hutsegite larri aintzatetsi daitekeen inguruabarrik ez dagoenean (jokabidea oso larria dela aintzatesteko alternatiba gisa).

419-2 artikuluaren arabera, hutsegite arina da hierarkia-ordenan maila bera edo beheragokoa dutenei zein herritar, Ministerio Fiskaleko kide, Auzitegiko Mediku, Abokatu eta Prokuradore, Gizarte Graduatu, eta Polizia Judizialeko Idazkari, Ofizial, Laguntzaile, Agente eta Funtzionarioei ez laguntzea edo horiek kontuan ez hartzea.


Aurretik adierazitako guztiarengatik, jakinarazten dizut Euzko Alderdi Jeltzaleko Kontseilu Nazionaleko presidenteak honako salaketa hau igortzen dizula, horrela, zu buru zaituen Kontseiluak Legea behar bezala betetzeko egoki irizten duen jarduera burutu dezan.


Bilbon, 2003ko uztailaren 1ean

Sin: Euzko Alderdi Jeltzaleko Kontseilu Nazionaleko presidentea 

